
Obraćanje  višeg  zamjenika
visokog  predstavnika  Martina
Neya na sjednici Radne grupe
za  nestala  lica:  “Sada
postoji zakonski okvir da bh.
organi vlasti završe rad na
identifikaciji nestalih lica”
Poštovana gospođo predsjedavajuća, poštovani članovi porodica
nestalih lica, dame i gospodo,

Kao  istaknuti  član  ove  Radne  grupe,  želio  bih  vas  sve
pozdraviti, posebno predstavnike porodica nestalih lica.

Današnja  sjednica  se  podudara  sa  desetogodišnjicom
potpisivanja Daytonskog mirovnog sporazuma. Ovo je prikladno
vrijeme da zastanemo i razmotrimo rezultate koji su do sada
postignuti  u  implementaciji  vitalnog  dijela  mirovnog
sporazuma, Aneksa VII. On obavezuje strane da pruže podatke o
mjestu gdje se nalaze nestala lica.

Preko 14.000 porodica još uvijek čeka te informacije.

Ova brojka pokazuje propust nadležnih organa vlasti da ispune
svoju obavezu prema Daytonskom sporazumu.

Svaka porodica koja ostane uskraćena za informacije o sudbini
najmilijih predstavlja primjer tragedije koja mora i dalje
bacati sjenu na Bosnu i Hercegovinu.

Ožalošćene porodice ne mogu naći smiraj sve dok ne saznaju šta
se desilo  sa njihovim najmilijim. Mi to dugujemo i mrtvima i
živima.

Ne može doći do pomirenja u Bosni i Hercegovini dok se ne
pruže ove informacije. Zašto?

Zbog  toga  što  pomirenje  zahtijeva  i  pretpostavlja  istinu.
Istina je prostor u kojem može doći do pomirenja. Sama istina
neće polučiti pomirenje ali bez istine nećete imati pomirenje.

Dakle, trebamo potpune podatke o onima koji su nestali tokom
sukoba. Porodice, i ova zemlja u cjelini, imaju zakonsko i
moralni pravo da saznaju te informacije.

Organi vlasti Bosne i Hercegovine moraju poštivati to pravo.
Obavezni su osigurati da se to pravo ostvari. Organi vlasti
koji  ne  sarađuju  ne  poštuju  zakon  i  moraju  shvatiti  da
propuštaju političku priliku da doprinesu pomirenju koje je
nužno potrebno ovom društvu.

OHR  je  tijesno  sarađivao  sa  Komisijom  za  Srebrenicu  i  sa
Radnom grupom za Srebrenicu, od kojih su obje dale značajan
doprinos utvrđivanju istine o događajima koji su se desili
prije deset godina.

Država sada ima zakonski okvir i neophodne domaće institucije
za efikasno rješavanje ovog pitanja. Zakon o nestalim licima
je usvojen prošle godine a osnovan je i Institut za nestala
lica za koji se očekuje da iduće godine postane operativan.

Sljedeća godina može biti zadnja godina u kojoj će Međunarodni
komitet crvenog krsta predsjedavati i organizirati rad ove
Radne grupe. Do tada je predvidjeno da Bosna i Hercegovina
preuzme potpunu odgovornost za ovaj proces.

Željeli bismo pohvaliti Međunardoni komitet crvenog krsta za
učinjene napore u vođenju ovog procesa kao predsjedavajućeg
radne grupe. Mada ovo sve više postaje pitanje za bh. organe
vlasti,  aktivni  angažman  međunarodnih  agencija,  posebno
Međunarodne komisije za nestala lica, još uvijek je potreban
kako bi se rasvijetlila sudbina onih koji se još uvijek vode
kao nestali.



Uvjeravam  vas  da  će  OHR  pružiti  svaku  pomoć  koja  bude
potrebna.

Gospođo  predsjedavajuća,  članovi  porodica,  želim  vam
produktivnu  sjednicu  ove  radne  grupe.

Hvala.


